
瀉火之劑 

半夏瀉心湯《張仲景方》治誤下虛痞。 

原文 

半夏瀉心黃連芩，乾薑甘草與人參，大棗和之治虛痞，

法在降陽而和陰。 

 

註釋 

半夏半斤、黃連一兩、乾薑、黃芩、甘草(炙)、人參各三兩，大棗十二枚。

治傷寒下之早，胸滿而不痛者為痞。身寒而嘔，飲食不下，非柴胡證。凡用瀉心

者，多屬誤下，非傳經熱邪。○否而不泰為痞。瀉心者必以苦，故用芩、連。散

痞者必以辛，故用薑、夏。欲交陰陽，通上下者，必和其中，故用參、甘、大棗。 

 


